
Resessie ‘sal nie ontwikkeling van wêreld se grootste 
teleskoop fnuik’ 
ELSABE BRITS 
26/02/2009 09:48:59 PM - (SA)  

Kaapstad. - Die ekonomiese resessie sal nie die ontwikkeling van die wêreld se grootste teleskoop, 
die SKA (Square Kilometre Array), wat ’n belegging van meer as €150 miljard (sowat R1 896 miljard) 
verteenwoordig, in gevaar stel nie. 

Die SKA-forum, bestaande uit navorsers, beleggers en die regerings van Suid-Afrika en Australië 
wat beide in die wedloop is om die teleskoop te huisves, het die afgelope twee weke in Kaapstad 
vergader om die vordering van die tegnologie om die teleskoop te ontwikkel, te bespreek. Die 
ekonomiese krisis het ook ter sprake gekom. Die forum het in ’n verklaring gesê die ekonomie sal nie 
die teleskoop in gedrang bring nie en sal inteendeel ’n ongekende kans bied om in noodsaaklike 
wetenskap-infrastruktuur en kundigheid te belê. 

Sprekers het beklemtoon die lande wat in die toekoms belê is die lande wat wat die vinnigste van 
ekonomiese druk herstel. 

Dr. Bernie Fanaroff, projekleier van SKA in Suid-Afrika, het gesê die teleskoop bied ’n geleentheid 
om op ’n nuwe manier na tegnologie te kyk. 

“Teleskope kyk na baie swak seine en verskuif die grense van tegnologie. Dit lei gereeld tot die 
ontwikkeling van nuwe tegnologie, wat later lei tot innovasies en produkte wat gekommersialiseer 
word – dinge wat ons nie in dié stadium kan voorspel nie.” 

SKA sal die wêreld se kragtigste en vinnigste rekenaar vereis. Volgens dr. Bruce Elmegreen van IBM 
in die VSA sal die rekenaar se vermoë gelyk wees aan al die mense op die planeet wat gelyktydig ’n 
miljard berekeninge per sekonde op dieselfde oomblik doen.  

Dit sal ’n ware “tydmasjien” wees wat so fyn sal kan waarneem – tot ver terug in die vroeë heelal – 
met behulp van sy duisende radioskottels wat saam radiogolwe opspoor. 

Prof. John Womersley van die Wetenskap en Tegnologiefasiliteit-raad in Brittanje het gesê die vinnigste manier om uit ’n ekonomiese dillema te kom, is om 
wetenskaplik te ontwikkel en dit vereis ’n wetenskaplik opgeleide arbeidsmag. 

Daar is al 19 lande en 55 navorsingsinstellings by SKA betrokke, en dit sal vermeerder. 

Die eerste fase van Suid-Afrika se padvinder-radio-astronomieprojek MeerKAT is onderweg met die oprigting van die eerste sewe radioskottels buite Carnarvon. 

In dié fase, wat bekend staan as KAT-7, sal die eerste radio-astronomie-skottels in April op die terrein verskyn.  

Eindelik sal die voltooide MeerKAT in 2012 met sy 80 skottels 12 m hoog staan. Voordat dit kan gebeur, sal studies oor radio-frekwensiestoornis, infra-struktuur 
en koste gedoen word. 

Mnr. Mosibudi Mangena, Suid-Afrika se minister van wetenskap en tegnologie, het egter vandeesweek weer die land se amptelike steun aan die projek gegee. 

MeerKAT is as Suid-Afrika se padvinderprojek in ’n wedloop teen Australië om uiteindelik die wêreld se grootste teleskoop met sy duisende skottels en antennas 
op ’n terrein langs MeerKAT te huisves. Suid-Afrika hoop om teen 2012 te hoor of hy of Australië die reuse-SKA sal huisves met sy duisende radioskottels en plat 
antennas wat in die kern sal wees.  

Die fondament van een van die eerste sewe radioteleskoop-
skottels (KAT-7) wat deel sal wees van MeerKAT is reeds 
gele op die terrein buite Carnavon. Dit is Suid-Afrika se 
padvinder-projek in die wedloop om die SKA (Square 
Kilometre Array) hier te huisves.   Foto: VERSKAF 

